
 
 

    
16 Jou aktivis MARIJÀN ak NÈGÈS MAWON 

mobilize kont vyolans sou fanm. 
 
 
NOU menm, feminis ayisyen, rete kanpe epi kontinye batay kont tout fòm vyolans fanm ap sibi nan peyi 
nou an epitou nan tout mond lan.  
 
25 novanm 2021 sila, mennen nou nan komemorasyon Jounen Entènational Eliminasyon Vyolans k ap fèt 
sou Fanm. Li make tou, kòmansman 16 jou aktivis ki pral mobilize plizyè milyon moun, òganizasyon ak 
enstitisyon sou menm fleyo sa. Kanpay sila se yon okazyon pou kontinye refleksyon sila yo, enfòme, 
sansibilize epi fè popilasyon an sonje se yon obligasyon pou kontinye poze aksyon konkrè pou elimine tout 
fòm vyolans sou fanm ak tifi. 
 
Nan mwa jen ki sot pase la, feminis ayisyen yo te kriye anmwey bay mond lan : N AP MOURI PA BÒ ISIT. 
Apèl pou solidarite feminis entènasyonal sa te denonse gaspiyay lavi moun nan peyi nou an epi ki gen plis 
pou wè ak fanm ak tifi yo ki toujou pi an danje nan moman kriz ak konfli. Apèl sisa, kote plis pase 200 
òganizasyon ak pèsonalite toupatou nan mond la  siyen an, fè nou sonje  batay feminis ayisyen yo jwenn 
baz li nan revandikasyon popilasyon an ki bay obligasyon mande dwa pou yo viv ak diyite epi nan dwa. Nou 
redi konstate depi apèl sila,  dwa fanm ak tifi toujou pase anba pye, vyolans y ap sibi yo ap plis de jou an 
jou. 
 
Fanm ayisyèn yo kontinye fè fas ak divèz fòm vyolans nan fwaye yo epi pou kèk nan yo se bò lakay yo. Ane 
sa sèlman, soti nan mwa janvye pou rive nan mwa novanm, plis pase yon dizèn feminisid te rive nan peyi 
a. Vyolans ki gen pou wè ak sèks moun nan kontinye mete an danje lavi fanm ak tifi, paske nivo vyolans 
konjigal, fizik, seksyèl, ekonomik, epi sikolojik òganizasyon fanm yo ap jere yo, wo anpil. Pou nou ale pi 
lwen pase sa k ap fèt an prive, medam yo fè fas an menm tan, ak vyolans ki gen pou wè ak kriz politik, 
sosyal, sekiritè epi ekonomik peyi a ap travèse. 
 
Plizyè dizèn milye fanm ak tifi kite plizyè katye ak vil nan peyi a depi lagè ki deklare nan mitan gang yo. Se 
chak jou y ap sibi vyolans sitou nan moman ensekirite a wo anpil la epitou yo plizyè mouri nan zak asasinay. 
Nou asiste ak tristès epi lawont trètman yo bay fanm ak tifi ayisyen migran yo, nan vil Del Rio, nan vil Texas. 
Pi pre nou la nan Repiblik Dominikèn, fanm ansent ak lòt ki fenk akouche viktim zak vyolan, san okenn 
konsiderasyon pou trete ak konvansyon entènasyonal ki siyen ant peyi sa yo. 
 
Anplis, sètansi ak sitiyasyon kriz an Ayiti k ap vin pi mal, fanm yo pa gen aksè ak okenn sèvis yo merite: 
Sante, edikasyon, jistis, sekirite, lwazi ak travay. Nan moman Jounen Entènasyonal pou Eliminasyon 
Vyolans sou Fanm, li enpòtan anpil pou n mete aksan sou absans total jistis ak reparasyon pou fanm k ap 
simonte vyolans, k ap redi rekonstwi tèt yo. Dosye sa yo reprezante vyolans sistemik, enstitisyonèl epi 
kolektif. Feminis ayisyen yo toujou la ap veye pou batay kont patriyaka, koripsyon, move gouvènans, 
enpinite ki pèmet epi ogmante vyolans sou fanm. 



 
 

    
MARIJÀN ak NÈGÈS MAWON  kontinye jwe wòl yo nan ofri asistans ak akonpayman ak fanm epi tifi k ap 
simonte vyolans, nan kontinye fè pledwaye, nan edike epi nan sansibilize sou vyolans k ap fèt sou fanm. 
Men, nou kontinye fè apèl ak aksyon pwofon, dirab epi ki gen pou wè ak sistèm nan:  

- Politik piblik pou lite yon fason ki efikas kont vyolans k ap fèt sou fanm; 
- Yon volonte politik ak aksyon reyèl pou kwape move gouvenans, koripsyon, enpinite ak 

afeblisman leta ; 
- Finansman konsiderab pou enstitisyon etatik yo ak sosyete sivil la pou konbat fleyo sila nan pratike 

prevansyon, siveyans, edikasyon, pwoteksyon, akonpayman, kolèk done; 
- Yon Ministè Kondisyon Fanm ak pou Dwa Fanm ki pa yon zoutiy pwopagann men ki ranpli wòl li 

pou angaje leta nan politik, nan aksyon byen chapante nan sa ki gen pou wè ak dwa fanm ; 
 
Angaje w ak nou pou mete fen nan zafè vyolans sou fanm ak tifi.   
 
Pòtoprens, 25 novanm 2021 
  
Pou otantifikasyon : Nathalie E. VILGRAIN, Kowòdonatris Jeneral MARIJÀN Kontak : 
contact.marijan@gmail.com +509 47164984   
  
  
Siyatè :  
 
 

NÈGÈS MAWON                                                                             

                                                                                                                                                
 

MARIJÀN 

 

 


